Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Miren Julia Aranoa Astigarraga andreak egindako galderaren erantzuna, Foru Diputazioak emana, NA-1700 errepideko 0,2 kilometro-puntuko bide-seinaleari buruzkoa, Leitzako herriaren izena gaizki idatzita baitago. Galdera argitaratu zen 2013ko urriaren 7ko 114. Nafarroako Parlamentuko Aldizkari Ofizialean.

ERANTZUNA

Bildu-Nafarroa parlamentu-taldeari atxikitako foru parlamentari Miren Aranoa Astigarraga andreak informazioa eskatu du NA-1700 errepideko 0,2 kilometro-puntuko bide-seinaleari buruz, Leitzako herriaren izena gaizki idatzita baitago (PES-146/13). Hauxe erantzun dio Sustapeneko kontseilariak:

Parlamentu-galderan aipatutako bide-seinalea orientaziorako kartela da, Lekunberritik Leitzarako NA-1700 errepidean lehen aldiz abisatzen duena hurbil dagoela Irurtzundik Gipuzkoako mugarainoko NA-1300 errepideko 14+800 kilometro-puntuko biribilgunea.

Biribilguneak gaur egun 5 sarrera ditu, erantsitako fitxategian ageri denez:

• NA-1700 “Lekunberri-Leitza”.

• NA-1300 “Irurtzun-Gipuzkoako muga”, iparraldea.

• NA-1300 “Irurtzun-Gipuzkoako muga”, hegoaldea.

• NA-7562 “Lekunberriko saihesbidea – Albiasu”.

• Lekunberri iparraldeko lotunea (A-15 “Leitzarango autobia”).

Biribilgune hori Leitzarango autobiako Lekunberriko saihesbideko obren esparruan eraiki zen eta 1991ko apirilean jarri zen zerbitzuan, lau adar zituela. Lekunberriko saihesbidetik Albiasurako NA-7562 errepide berria 2008ko abenduan amaitu zen, hura ere biribilguneari lotuta.

Parlamentu-galderan aipatutako panelak, “Leiza” dioen horrek, ez du atzealdean inolako inskripziorik noiz jarri zen adierazten duenik. Beraz, 1991ko martxokoa dela ondorioztatu behar da.

“Leiza”ren ordez “Leitza” izen ofiziala onetsi zuen aldaketa 1989ko 13. Nafarroako Aldizkari Ofizialean argitaratu zen, urtarrilaren 30ekoan. Beraz, kartela jarri zenean izen berria jada indarrean zegoen. 

Kartela jarri zen unetik jarduketa okerra izan zenez, kasu honetan ez da aplikagarria “Nafarroako errepide sarean errotuluak gaztelaniaz eta euskaraz jartzeari buruzko Jarraibidea”, Nafarroako Gobernuaren 2006ko irailaren 25eko Erabakiaren bidez onetsitakoa. Bertan ezarrita dago kontserbazio eta mantentze arrazoiengatik aldatu behar direla errepideetako errotuluak.

Horregatik guztiagatik laster zuzenduko da aipatutako errotulua, herriaren oraingo izen ofiziala, “Leitza”, jarriz. Dagoeneko agindua eman zaio Nafarroako errepide sareko seinale bertikalak mantentzeko ardura duen enpresari, errotulua berehala alda dezan. Biribilguneko gainerako sarreretara iritsi aurretik dauden abisu-karteletan eta bidegurutze horretatik irteteko gezietan herriaren oraingo izen ofiziala ageri da.

